საგრანტო კონკურსი

თანამონაწილეობითი სამოქალაქო მონიტორინგისა და ადვოკატირების მხარდაჭერა ასოცირების ხელშეკრულებით გათვალისწინებული რეფორმების დაგეგმვისა და განხორციელების პროცესში

2017 წლის ნოემბერი

ევროპის ფონდი განაგრძობს სამოქალაქო საზოგადოების ორგანიზაციების (სსო-ების) საგრანტო მხარდაჭერას სამოქალაქო მონიტორინგისა და ადვოკატირების ინიციატივების განსახორციელებლად და გამჭვირვალე და ანგარიშვალდებული მმართველობის ხელშესაწყობად. აღნიშნული მიზნით, ევროპის ფონდი ევროპული ინტეგრაციის პროგრამის ფარგლებში იწვევს საქართველოში რეგისტრირებულ და მოქმედ სსო-ებს საპროექტო განაცხადების წარმოსადგენად. საგრანტო კონკურსის მიზანია სათემო ჯგუფების, სსო-ებისა და მედია საშუალებების პოლიტიკური და ეკონომიკური გადაწყვეტილებების მიღების პროცესში ინფორმირებული მონაწილეობის გაზრდა, სამოქალაქო საზოგადოების გაძლიერების, სახელმწიფო რეფორმების მონიტორინგის წახალისებისა და საჯარო დისკუსიებისა და სექტორებს შორის თანამშრომლობის ხელშეწყობის გზით.

ევროპის ფონდის შესახებ

ევროპის ფონდის მისიაა, პრაქტიკული პროგრამების განხორციელებით, საშუალება მისცეს მოქალაქეებს, წვლილი შეიტანონ სოციალური სამართლიანობის დამკვიდრებასა და ეკონომიკური კეთილდღეობის ზრდაში, რათა გაუმჯობესდეს მათი და მათ გარშემომყოფთა ცხოვრება. მიზნობრივი პროგრამების მხარდაჭერის და საგრანტო კონკურსების გზით, ევროპის ფონდი მიმდინარე სოციალურ, ეკონომიკურ და პოლიტიკურ მოვლენებში მოქალაქეთა აქტიურ თანამონაწილეობას უზრუნველყოფს, რაც ადგილობრივ, რეგიონულ და ეროვნულ დონეზე პოზიტიურ ცვლილებს უწყობს ხელს.   
ფონდის მანდატები და მიდგომები ისეთ მიმართულებებს მოიცავს, როგორიცაა: სამოქალაქო მონიტორინგი, კორპორატიული და საზოგადოებრივი ფილანტროპია, მტკიცებულებებზე დაფუძნებული ადვოკატირება და საჯარო პოლიტიკის შემუშავება, საზღვრისპირა და თემთაშორისი თანამშრომლობა, გენდერული თანასწორობა, ახალგაზრდების ინტეგრაცია, საჯარო და კერძო სექტორებს შორის თანამშრომლობა და ღია კარის საგრანტო პროგრამა. ევროპის ფონდი შემდეგ პროგრამებს ახორციელებს: თანამონაწილეობა და მონიტორინგი ცვლილებებისთვის, ახალგაზრდული ინტეგრაცია, ევროპული ინტეგრაცია, სოციალური მეწარმეობის განვითარება და ღია კარის საგრანტო პროგრამა. 
ევროპის ფონდი 2008 წლის თებერვალიდან ფუნქციონირებს, როგორც ადგილობრივი არასამთავრობო ორგანიზაცია. ევროპის ფონდი ევრაზიის ფონდის ქსელის წევრია, რომელიც აღმოსავლეთ ევროპაში, სამხრეთ კავკასიაში, რუსეთში, ცენტრალურ აზიასა და ამერიკის შეერთებულ შტატებში მოქმედ თერთმეტ დამოუკიდებელ ორგანიზაციას  აერთიანებს. 



პრობლემის აღწერა

ევროკავშირთან ასოცირების ხელშეკრულებისა და ღრმა და ყოვლისმომცველი თავისუფალი სავაჭრო სივრცის შესახებ შეთანხმების ძალაში შესვლის შემდეგ საქართველოს მთავრობა, ქვეყანაში ევროპული სტანდარტებისა და პრაქტიკის დანერგვის მიზნით, ხელშეკრულებით ნაკისრი ვალდებულებების შესრულების რთულ გზას დაადგა. ასოცირების ხელშეკრულებით საქართველოს მიერ აღებული ვალდებულებების შესრულებისათვის საჭიროა მრავალი და მრავალმხრივი რეფორმის გატარება, რაც უწყვეტ, სისტემურ და კოორდინირებულ ძალისხმევას მოითხოვს. ამასთანავე, აუცილებელია საკმარისი დრო დაეთმოს დაინტერესებულ მხარეთა იდეების თავმოყრას, განსჯას და გაზიარებას, რათა უზრუნველყოფილ იქნას ჩატარებულ რეფორმებში დაინტერესებული ჯგუფების აზრის და საჭიროებების  გათვალისწინება. 
საჯარო პოლიტიკის შემუშავებისა და განხორციელების პროცესში სამოქალაქო ჩართულობის მნიშვნელობის შესახებ ზოგადი შეთანხმების მიუხედავად, ასოცირების ხელშეკრულებით გათვალისწინებული ბევრი რეფორმის განხორციელება სწრაფად და დაინტერესებული მხარეებისათვის ამომწურავი ინფორმაციის დროულად მიწოდების გარეშე ხდება. დამატებით პრობლემას წარმოადგენს ის ფაქტი, რომ ხშირად ეს პროცესი საკითხის სიღრმისეული ცოდნის მქონე სამოქალაქო საზოგადოების ორგანიზაციების გვერდის ავლით ხდება. სწორედ ამ ხარვეზების გამოსწორების მიზნით, ევროპის ფონდი ევროპული ინტეგრაციის პროგრამის ფარგლებში აცხადებს საგრანტო კონკურსს ორი ან მეტი სამოქალაქო საზოგადოების ორგანიზაციისგან (ან სსო-სა და მედია საშუალებებისგან) შემდგარი კოალიციებისთვის, რათა მოხდეს რეფორმების დაგეგმვისა და განხორციელების პროცესის მონიტორინგი და ხელი შეეწყოს პოლიტიკის შემუშავების პროცესში ადგილობრივი თემისა და ექსპერტების ეფექტურ ჩართულობას. საგრანტო კონკურსი მიზნად ისახავს საქართველოს მიერ ასოცირების ხელშეკრულებით ნაკისრი ვალდებულებების შესრულების მიზნით დემოკრატიული და თანამონაწილეობითი რეფორმების მხარდაჭერას, განსაკუთრებით შემდეგი მიმართულებებით: ვაჭრობა და ვაჭრობასთან დაკავშირებული საკითხები, მცირე და საშუალო მეწარმეობის განვითარება, ეკონომიკური თანამშრომლობა, გარემოს დაცვა და ენერგეტიკულ სფეროში თანამშრომლობა. 
ფონდის გამოცდილებამ აჩვენა, რომ ასეთი ტიპის პროექტების გაცილებით უფრო შედეგიანია მაშინ, როდესაც პროექტის ფარგლებში ხდება მინიმუმ ერთი, მტკიცებულებებზე დაფუძნებული საჯარო პოლიტიკის მოკლე დოკუმენტის (policy brief) შემუშავება, სადაც ინდენტიფიცირებული იქნება კონკრეტული საკითხის მოგვარებისთვის საჭირო ნაბიჯები. ევროპის ფონდი წარმოდგენილ საპროექტო განაცხადებში შესაბამისი სამიზნე ჯგუფების მონაწილეობით წარმართული ადვოკატირების სტრატეგიის ფართო სპექტრის ხილვას იმედოვნებს. წარმატებული საგრანტო პროექტის განაცხადში კარგად ჩამოყალიბებული პოლიტიკის დოკუმენტი, ეფექტური ადვოკატირების კამპანია და ჯეროვანი მედია გაშუქება პროექტის სხვა პროდუქტებთან ერთად მნიშვნელოვან ადგილს უნდა იკავებდეს.
 	
საგრანტო კონკურსის მიზანი და ამოცანები

საგრანტო კონკურსის მიზანია სამოქალაქო საზოგადოების ეფექტური ჩართულობის მხარდაჭერა ასოცირების ხელშეკრულებით გათვალისწინებული რეფორმების დაგეგმვისა და განხორციელების პროცესში.
კონკურსის მთავარი ამოცანებია:

· ინიციატივების მხარდაჭერა, რომლებიც ხელს უწყობს სამოქალაქო საზოგადოების, ბიზნესისა და მედია საშუალებების აქტიურ ჩართულობას ასოცირების ხელშეკრულებით გათვალისწინებული რეფორმების განხორციელებაში;
· სამოქალაქო მონიტორინგისა და ადვოკატირების პროცესში სსო-ებს, სათემო ჯგუფებსა და მედია საშუალებებს შორის გრძელვადიანი თანამშრომლობის ჩამოყალიბების ხელშეწყობა;
· ადგილობრივი თემებისა და/ან სამოქალაქო საზოგადოების ორგანიზაციების გაძლიერება, რათა მათ შეძლონ საქართველოს მიერ ასოცირების ხელშეკრულებისა და შესაბამისი სამოქმედო გეგმებით აღებული ვალდებულებების შესრულების ადვოკატირება.

შერჩევის კრიტერიუმები

ევროპის ფონდი საკონკურსო განაცხადების შეფასებისას შემდეგი ძირითადი კრიტერიუმებით იხელმძღვანელებს: 
1. შერჩეული საკითხის ასოცირების ხელშეკრულებით ნაკისრ ვალდებულებებთან  შესაბამისობა, განსაკუთრებით შემდეგი მიმართულებებით: ვაჭრობა და ვაჭრობასთან დაკავშირებული საკითხები, მცირე და საშუალო საწარმოების განვითარება, ეკონომიკური თანამშრომლობა, გარემოს დაცვა და ენერგეტიკულ სფეროში თანამშრომლობა.
2. შედეგებზე ორიენტირებული, შესრულებადი და საჭიროებებზე დაფუძნებული  სამოქმედო გეგმა, რომელიც სამოქალაქო მონიტორინგისა და ადვოკატირების პროცესში  ფართო საზოგადოების ჩართულობას ითვალისწინებს და გარკვევით აღწერს მონიტორინგის, ადვოკატირებისა და მოქალაქეთა მობილიზების მეთოდებს; 
3. სამოქალაქო მონიტორინგისა და ადვოკატირების პროცესში სსო-ებთან, მედიასთან და საჯარო მოხელეებთან თანამშომლობის ეფექტური და კარგად გააზრებული  სტრატეგია ასოცირების ხელშეკრულებით ნაკისრი ვალდებულებების შესრულების მონიტორინგის პროცესში, რომელიც სამიზნე ჯგუფებისთვის დადებითი ცვლილებების მიღწევას ემსახურება;
4.  მინიმუმ ერთ სსო-სთან პარტნიორობა, რომელიც ნათლადაა ასახული, როგორც ფინანსურ, ასევე  პროგრამულ განაცხადში;
5. მედია საშუალებასთან პარტნიორობა ან კარგად ჩამოყალიბებული მედია კომპონენტი, რომელიც საგრანტო პროექტის ფარგლებში განხორციელდება;
6. პროექტის პარტნიორების ქმედუნარიანობა პროექტის განსახორციელებლად და მაღალი ხარისხის შედეგების უზრუნველსაყოფად, პოლიტიკის დოკუმენტის შემუშავების ჩათვლით;
7. მონიტორინგისა და შეფასების ეფექტური გეგმა (ლოგიკური მოდელი), რომელიც სანდო რაოდენობრივ ან/და თვისებრივ საბაზისო მონაცემებს და ინდიკატორებს მოიცავს პროექტის შედეგების გასაზომად;
8. მოსალოდნელი შედეგების მდგრადობა (რაც, შესაძლოა, მიემართებოდეს პროექტის განხორციელებასთან დაკავშირებულ საქმიანობას, სისტემებს/სტრუქტურებს, ცოდნასა და მიღწეულ შედეგებს);
9. პროექტის ხარჯთეფექტიანობა.

საპროექტო განაცხადების შეფასების პროცესში, ფონდი ასევე ზოგად კრიტერიუმებთან  შესაბამისობას გაითვალისწინებს:  
1. კონკურსის მიზნებთან, ამოცანებთან და პირობებთან შესაბამისობა;
2. პროექტის მეთოდოლოგიის ეფექტურობა;
3. შიდა და გარე რისკების დასაბუთებული ანალიზი და მათი დაძლევის ეფექტური მეთოდები;
4. მთავარი ინტერესთა ჯგუფების მიერ პროექტში მონაწილეობის გაცხადებული მზადყოფნა და კონკრეტული ინფორმაცია პროექტის ფორმალური და არაფორმალური პარტნიორების შესახებ; 
5. ორგანიზაციის შესაბამისი გამოცდილება, რაც გულისხმობს: ა) განმახორციელებელი გუნდის ან/და მოწვეული ექსპერტების კვალიფიკაციას; ბ) სამოქალაქო მონიტორინგისა და ადვოკატირების წარსულ გამოცდილებას; და გ) გრანტის მართვას;
6. გენდერული ანალიზი, პროექტის აქტივობებსა და გადაწყვეტილების მიღების პროცესში ქალებისა და მამაკაცების თანაბარი ჩართულობისა და პროექტის პროდუქტებზე მათი თანაბარი წვდომის დასასაბუთებლად;
7. უმცირესობებთან დაკავშირებული საკითხების ანალიზი, რაც უმცირესობების წარმომადგენლებზე პროექტის საქმიანობისა და მოსალოდნელი შედეგების პირდაპირ ან ირიბ ზეგავლენას მიემართება; 
8. სხვა წყაროებიდან პროექტის თანადაფინანსების შესაძლებლობები.

შერჩევის პროცესი

შერჩევის ობიექტური და არადისკრიმინაციული პროცესის უზრუნველსაყოფად, საპროექტო წინადადებებს ევროპის ფონდის მიერ მოწვეული დამოუკიდებელ ექსპერტთა საბჭო განიხილავს. გრანტის გაცემის თაობაზე საბოლოო გადაწყვეტილებას ფონდი მიიღებს. ფონდი უფლებას იტოვებს, არ გამოავლინოს გამარჯვებული პროექტი იმ შემთხვევაში, თუ სათანადოდ ვერცერთი განაცხადი დააკმაყოფილებს შერჩევის კრიტერიუმებს. განხილვის პროცესში, შესაძლოა, ფონდმა განმცხადებელს დამატებითი ინფორმაციის წარდგენა მოსთხოვოს სამი სამუშაო დღის ვადაში.

შედეგების შეფასება

შერჩევის პროცესში განსაკუთრებული ყურადღება მიექცევა პროექტის შედეგების შესაფასებლად შემოთავაზებულ კრიტერიუმებსა და მექანიზმებს. საპროექტო წინადადება უნდა მოიცავდეს პროექტის შეფასების კრიტერიუმებს, ინდიკატორებს პროექტის შედეგებისა და ზეგავლენის გასაზომად, და შესაბამის საბაზისო მონაცემებს. შესაძლოა, ფონდმა საგრანტო პროექტის შეფასება განახორციელოს იმის დასადგენად, თუ რამდენად მოხდა პროექტის ფარგლებში დასახული მიზნებისა და ამოცანების მიღწევა.

დაფინანსება

საკონკურსო პროექტისთვის გათვალისწინებული საგრანტო თანხის მაქსიმალური ოდენობა შეადგენს 40,000 ლარს.
საგრანტო თანხების გამოყენება შესაძლებელია მხოლოდ პროექტის განხორციელებასთან პირდაპირ დაკავშირებული საქმიანობების დასაფინანსებლად. საგრანტო თანხის გამოყენება არ შეიძლება ორგანიზაციის მიმდინარე ხარჯების ან ვალების დასაფარად, სამშენებლო მიზნებისთვის ან უძრავი ქონების შესასყიდად.
საგრანტო თანხების გამოყენება შესაძლებელია შემდეგი მიზნებისთვის: 
· მონაცემებისა და ფაქტების შეგროვებასთან დაკავშირებული ხარჯი;
· პროექტის განხორციელებასთან დაკავშირებული პირდაპირი ხარჯი (მაგ. ფართის დაქირავება, თარგმანი, და ა.შ.);
· კომუნიკაციის ხარჯი (ტელეფონი, ფაქსი, ელ-ფოსტა);
· პროპორციულად განაწილებული ხელფასები პროექტის ძირითადი განმახორციელებლებისთვის (მაგ. დირექტორი, ბუღალტერი) და ზომიერი ჰონორარები პროექტის ექსპერტებისთვის. განმცხადებელმა ფონდს დეტალური ინფორმაცია უნდა მიაწოდოს პროექტის მონაწილეთა ხელფასებისა და პროექტის საქმიანობისთვის დახარჯული საათების რაოდენობის შესახებ;
· პროექტის მონაწილეთა ტრანსპორტირება;
· შეზღუდული ოდენობით ტექნიკისა (მაგ. კომპიუტერი, პროგრამული უზრუნველყოფა) და საკანცელარიო ნივთების შეძენა;
· პროექტთან უშუალოდ დაკავშირებული სხვა ხარჯები.

[bookmark: OLE_LINK1] ევროპის ფონდი არ აფინანსებს:
· ჰუმანიტარულ პროექტებს;
· რომელიმე პოლიტიკური პარტიის მხარდაჭერას (თუმცა, შესაძლოა პროექტის საქმიანობის მხარდაჭერა, რომელიც ყველა პოლიტიკური პარტიის ჩართულობას მოიაზრებს ისეთ საკითხებზე, როგორიცაა, მაგ. საარჩევნო პროცესი, თუ აღნიშნული აქტივობა თანამონაწილეობითი, მიუკერძოებელი და ობიექტურია);
· პოლიტიკური მიზნების ლობირებას (შესაძლოა, ფონდმა მხარი დაუჭიროს მხოლოდ საზოგადოებრივი და სოციალური სარგებლის მომტანი საკითხების ლობირებას);
· განმცხადებლის სასამართლო საქმეების განხილვას ან სასამართლო დავებს;
· რელიგიურ საქმიანობას; 
· კომერციული მიზნით განხროციელებულ სამშენებლო პროექტებს;
· ნებისმიერი სახის სამხედრო აქტივობას;
· მცირე სესხებსა და კრედიტებს სტარტაპებისთვის;
· თეორიულ და ბაზრის კერძო კვლევებს;
· სასწავლო სტიპენდიებსა და სამოგზაურო გრანტებს;
· სამედიცინო აღჭურვილობის შესყიდვას.

ვის შეუძლია განაცხადის წარმოდგენა

განაცხადების წარმოდგენა შეუძლიათ საქართველოში რეგისტრირებულ და მოქმედ სსო-ებს, ასევე, ადგილობრივი სსო-ების, სათემო ჯგუფებისა  და მედია საშუალებების კოალიციებსა და ქსელებს. მედია საშუალებებს მხოლოდ კვალიფიციურ სსო-ებთან თანამშრომლობით შეუძლიათ კონკურსში მონაწილეობა. კონკურსში მონაწილეობის უფლება არ აქვთ პოლიტიკურ პარტიებსა და ორგანიზაციებს, რომლებსაც პროექტის მიზნებსა და ამოცანებთან ნებისმიერი სახის ინტერესთა შეუთავსებლობა გააჩნიათ.
პროექტის განხორციელებაში არ უნდა ჩაერთონ (როგორც გრანტის ფარგლებში ანაზღაურებადი თანამშრომლები): საჯარო მოხელეები, პოლიტიკური პარტიებისა და ორგანიზაციების წარმომადგენლები, საზოგადოებრივი მაუწყებლის თანამშრომლები, ან სხვა პირები, ვისაც პროექტის მიზნებსა და ამოცანებთან ნებისმიერი სახის ინტერესთა შეუთავსებლობა აქვთ.
დაინტერესებულ ორგანიზაციებს კონკურსის ფარგლებში მხოლოდ ერთი პროექტის შემოტანის შესაძლებლობა აქვთ.

განაცხადის წარდგენის პროცედურა
	
განმცხადებლებმა ევროპის ფონდში სრული საპროექტო განაცხადი უნდა წარადგინონ არაუგვიანეს 2017 წლის 4 დეკემბრის 12:00 საათისა, ელექტრონული ფოსტის შემდეგ მისამართზე: mailto:mkhositashvili@epfound.ge. გთხოვთ, წერილის სათაურის ველში მიუთითოთ:  European Integration Grant Competition. კონკრეტულად, განმცხადებლებმა ფონდს შემდეგი დოკუმენტები უნდა წარუდგინონ:
· პროექტის სრული განაცხადი ქართულ, ინგლისურ ან რუსულ ენაზე (ორგანიზაციის ბლანკით ან ბეჭდით და დირექტორის ხელმოწერით დამოწმებული); 
· ლოგიკური მოდელი;
· დეტალური და პუნქტობრივად გაწერილი ბიუჯეტი (excel ფორმატში);
· განმცხადებელი ორგანიზაციის რეგისტრაციის მოწმობა და შედარების აქტი შემოსავლების სამსახურიდან.
დოკუმენტების ნიმუშები ხელმისაწვდომია ფონდის ვებ გვერდზე http://www.epfound.ge/ge/grants-ge/application-forms/:
კონკურსში წარმოდგენილი პროექტები მხოლოდ განმცხადებელი ორგანიზაციის ნამუშევარს უნდა ასახავდეს. პლაგიატს შედეგად მოჰყვება ორგანიზაციისა და პროექტის კონკურსიდან დაუყოვნებელი დისკვალიფიკაცია. 
კონკურსის ფარგლებში წარმოდგენილი ყველა მასალა და დოკუმენტი ევროპის ფონდის განკარგულებაში რჩება. განმცხადებლის მიერ წარმოდგენილ ინფორმაციას ფონდი მხოლოდ განხილვის მიზნით გამოიყენებს და არ გაუზიარებს გარეშე პირებს ან ორგანიზაციებს, გარდა  საქართველოს კანონმდებლობით გათვალისწინებული ან  ევროპის ფონდის დამფინანსებლების მოთხოვნის შესაბამისად განსაზღვრული შემთხვევებისა. 

საკონტაქტო ინფორმაცია

ევროპის ფონდი, თბილისი, კავსაძის ქ. 3, მე-2 სართული, ტელ.: 225 39 42/43. საკონტაქტო პირები: ნათია მელაძე, პროგრამის მენეჯერი (nmeladze@epfound.ge) და ლელა ბერძული (lberdzuli@epound.ge), პროგრამის თანაშემწე. 

საგრანტო კონკურსის განრიგი

	კონკურსის გამოცხადება:
	2017 წლის 14 ნოემბერი, 16:00 სთ

	კითხვა-პასუხის სესია ფონდში: 
	2017 წლის 27 ნოემბერი, 15:00 სთ

	განაცხადების წარმოდგენის ბოლო ვადა:
	[bookmark: _GoBack]2017 წლის 4 დეკემბერი, 13:00 სთ

